
Kajian ini bertujuan untuk meneroka pengamalan religiositi di kalangan belia Muslim 

profesional dalam memantapkan nilai akauntabiliti. Belia Muslim profesional sebagai 

peneraju dan pemegang amanah di dalam sistem pentadbiran negara merupakan delegasi 

untuk memacu negara menjadi sebuah negara maju menjelang tahun 2020 mengikut 

model dan acuan tempatan. Tugas belia Muslim profesional bukan sahaja perlu 

merealisasikan aspek pemantapan akauntabiliti di tempat kerja, malah ia sebenarnya 

perlu dimulai dengan pengukuhan di dalam pengamalan religiositi di dalam diri belia 

Muslim itu sendiri. Walaupun Malaysia telah berusaha melalui pendekatan transformasi 

mekanisma pengurusan awam bagi peningkatan prestasi dan akauntabiliti, namun 

ketidakcekapan pekerja, rasuah, ponteng kerja dan sebagainya menyebabkan pencapaian 

tidak menepati sasaran piawaian. Sebenarnya, cabaran terbesar bagi Malaysia adalah 

sejauh mana human capital dapat dibangun dan dipertingkatkan kualitinya.  

 

 

Pembangunan fizikal dan teknologi perlu diseimbangkan dengan keunggulan manusiawi, 

iaitu individu-individu yang mantap amalan religiositinya. Kajian ini berpandukan kepada 

tiga persoalan kajian: (1) Apakah (sejauh mana) pengamalan religiositi dalam pemantapan 

akauntabiliti belia Muslim profesional (BMP)? (2) Bagaimanakah belia Muslim 

profesional (BMP) menghadapi cabaran pengamalan religiositi dalam pemantapan 

akauntabiliti? dan (3) Bagaimanakah langkah peningkatan pengamalan religiositi dalam 

pemantapan akauntabiliti belia Muslim profesional (BMP) dilaksanakan? Kajian ini juga 

bertujuan untuk memberi kefahaman yang lebih baik bagaimana menjadi seorang Muslim 

mengikut acuan Islam yang sebenar serta memberi penerangan berkenaan tujuan dan 

implikasi amalan religiositi kepada individu. Menurut agama Islam, keEsaan Allah s.w.t. 

diekspresikan sebagai “tauhid” yang merupakan dasar utama di dalam pembentukan 

“aqidah” yang memberi kesan secara langsung pada kehidupan individu Muslim. 

 

 

Kerangka teoritikal amalan religiositi yang digunakan di dalam kajian ini adalah i) teori 

tazkiyah an-nafs dan ii) teori murabathah yang disarankan oleh Imam Al Ghazali di dalam 

kitab Ihya ’Ulumuddin dengan mengambil kira elemen musyaratah (penepatan syarat-

syarat kejayaan), muraqabah (pemerhatian tingkah laku), muhasabah (penilaian diri), 

mu'aqabah (peneguhan rohani), mujahadah (penentangan hawa nafsu) dan mu'atabah 

(pembersihan jiwa). Penulisan ini terbentuk hasil daripada penyelidikan kualitatif yang 

menggunakan beberapa siri temu bual separa berstruktur, analisis dokumen dan kaedah 

pemerhatian bukan penyertaan di dalam meneliti amalan religiositi yang mempengaruhi 

pemantapan akauntabiliti belia Muslim profesional. 

 

 

Hasil kajian menunjukkan bahawa akauntabiliti belia Muslim terhasil daripada 

pengamalan religiositi melalui i) amalan ijtima’i yang terdiri daripada penyertaan dalam 

program keagamaan secara istiqamah dan solat fardu berjemaah dan ii) amalan infiradi 

yang merangkumi solat sunat dhuha, zikir dan istighfar, membaca al-Quran, berdakwah, 

puasa sunat, berdoa dan bersedekah. Kombinasi amalan  ijtima’i dan amalan infiradi 

kemudiannya membentuk pemantapan hubungan seseorang individu dengan Allah s.w.t 

(habluminallah) serta menjalin hubungan baik sesama masyarakat dan rakan sekerja 

secara amnya (habluminannas). 

 

 

Kajian ini menyumbang kepada perbincangan berterusan dan mendalam mengenai 

kepentingan pengamalan religiositi terhadap pemantapan akauntabiliti, melibatkan tahap 

kefahaman dan pengamalan ilmu agama yang berbeza-beza dalam kalangan belia 

Muslim profesional (BMP), dan bagaimana golongan ini menghadapi cabaran 

pengamalan religiositi serta langkah peningkatan pengamalan religiositi semasa di 

tempat kerja. Pendekatan kaedah temu bual mendalam dan separa berstruktur 

memberikan gambaran terhadap kepentingan dan cabaran mengenai isu atau amalan 

religiositi yang perlu diketengahkan.  

 

 

Kajian ini turut menyumbangkan maklumat yang memberi manfaat kepada golongan 

belia Muslim profesional (BMP) yang menjawat jawatan di sektor awam agar 

mengendalikan tugas dengan penuh akauntabiliti. Ini menunjukkan bahawa bukanlah 

persoalan sama ada seseorang itu berjaya melaksanakan tugas dengan cemerlang atau 

tidak tetapi bagaimana untuk berakauntabiliti mengikut landasan Allah s.w.t yang akan 

membawa kejayaan hidup yang sempurna.   

The purpose of the study is to explore the religious practices amongst professional 

Muslim youth in strengthening the accountability. Professional Muslim youth as those 

responsible, constitute as trustee in the national administration system is a delegation to 

drive the country into a developed nation by the year 2020 using the local model and 

mold. Professional Muslim youth task requires not only to realize the accountability 

aspect in the workplace, but it begin with the reinforcement the religious practices within 

the Muslim youth itself. While Malaysia has been working on a transformational 

management mechanism for performance improvement and accountability, the 

incompetence of workers, bribes and truancy has resulted in non-compliance with 

standards. In fact, the biggest challenge for Malaysia is the extent to which human capital 

can be built and enhanced. Physical and technological developments need to be balanced 

with human excellence, which is steadfast in its religious practice. 

 

 

This study is based on three research questions: (1) What (the extent of) the religious 

practices in strengthening the professional Muslim youth accountability? (2) How 

professional Muslim youth encounter with the challenge of the religious practices in 

strengthening the professional Muslim youth accountability? and (3) How to improve 

the religiosity practices in enhancing professional Muslim youth accountability? This 

study provided a better understanding of how to being Muslim according to the Islamic 

reference and explain the purpose and implications of religious practice to individuals. 

According to the Islam, Allah s.w.t. existence expressed as "tauhid", the main basis in 

the "aqidah" formation which directly affects to the Muslim individual life. 

 

 

The religious practice conceptual framework referred to this study was i) the tazkiyah 

an-nafs theory and ii) the murabathah theory by Imam Al Ghazali in the Ihya 'Ulumuddin 

book, with the musyaratah (the completion of success), muraqabah (behavioral 

observation), muhasabah (self assessment), mu'aqabah (spiritual affirmation), 

mujahadah (opposition desires) and mu'atabah (purification of the soul) elements. This 

writing is the qualitative research result, using a series of semi-structured interviews, 

document analysis and non-participation observation methods in examining religious 

practices practiced, that influencing the professional Muslim youth accountability 

stabilization. In addition, data triangulation involving interviewing data, document 

analysis, observation and methodology was used. 

 

 

The outcome of this study indicate that the accountability is derived from the religious 

practices through i) ijtima’i practices which consist of participation in religious programs 

and fardu prayers and ii) infiradi practices which encompasses dhuha's circumcision, 

dhikr and istighfar, reciting the Quran, preaching, fasting, praying and giving alms. The 

ijtima’i practices and infiradi practices combination form the stabilization of an 

individual's relationship with Allah s.w.t. (habluminallah), establishing good relations 

between society and colleagues generally (habluminannas). 

 

 

This study contributes to the continuing discussion on the importance of applying the 

religious beliefs to the accountability enhancement, which involves the different level of 

religiosity practices among the professional Muslim youth, how these people encounter 

with the religiosity practices challenge and steps to enhance the current religiosity 

practices elements in the workplace. The in-depth and semi-structured interviewing 

approach provides an overview the importance and challenges of religious practices that 

need to be highlighted. 

 

 

This study too, has provided valuable information that benefits to professional Muslim 

youth in the public sector to organize the duties with accountability. This suggests that 

performing duties excellently is not the issue but how to be accountable as the required 

by Allah s.w.t. that definitely will bring the perfect life. 

1 

 

BAB 1 

 

 

PENDAHULUAN 

 

 

1.1  Pengenalan 

 

 

Belia Muslim pada hari ini berhadapan dengan era globalisasi dan kemajuan teknologi 

yang semakin pesat, serta pelbagai isu dan cabaran yang menuntut kekuatan diri dari segi 

jasmani, emosi, rohani dan intelek. Untuk itu, belia Muslim memerlukan al-Quran dan 

al-Hadis sebagai panduan yang tepat sebagai rujukan utama ke arah pembentukan sifat 

dan kekuatan dalaman agar dapat bekerja mengikut akhlak al-Quran, memiliki jati diri, 

bersifat musleh (memperbaiki diri dan pada masa yang sama, mengajak individu lain ke 

arah kebaikan) dan berakauntabiliti tinggi. Kejayaan belia Muslim yang bertunjangkan 

kekuatan Islam dalam lipatan sirah (perjalanan hidup) Nabi Muhammad s.a.w juga dapat 

dijadikan sebagai ikhtibar kerana belia pada zaman itu telah membuktikan bahawa 

tamadun Islam dibina dengan sokongan kuat oleh golongan belia seperti Abu Bakar Al-

Siddiq yang pada ketika itu berumur 37 tahun, Umar Al-Khattab berumur 27 tahun dan 

Uthman Bin Affan berumur 34 tahun. Manakala tugas belia yang merupakan tunggak 

sesebuah negara pula ditonjolkan oleh para Sahabat yang memegang jawatan penting 

seperti Jaafar Bin Abi Talib yang telah dilantik menjadi ketua rombongan hijrah dari 

Mekah ke Habsyah (Madinah) ketika berumur 20 tahun. Sementara Usamah bin Zaid 

pula dilantik sebagai panglima tentera Islam dan dihantar ke Palestin ketika berumur 18 

tahun (Mohd Ismail, 2005; Rohana et al., 2013). Ini menunjukkan peranan belia Muslim 

bukan sahaja berkisarkan diri sendiri dan keluarga semata-mata, malah maju atau 

mundurnya sesebuah tamadun bangsa pada masa hadapan diukur daripada tahap kualiti 

belia pada ketika itu. 

 

 

 

1.2  Latar Belakang  Kajian  

 

 

1.2.1      Konsep Amalan Religiositi 

 

 

Terdapat banyak terminologi berkaitan dengan religiositi. Diantaranya termasuklah amal 

ibadat dan ibadah. Religiositi didefinisikan sebagai keislaman yang secara jelas 

mentauhidkan Allah, iaitu tunduk dan patuh kepada segala perintah dan larangan Allah 

s.w.t melalui ajaran yang dibawa oleh Nabi Muhammad s.a.w. Dalam konteks 

masyarakat Islam di Malaysia, amalan religiositi didefinisikan sebagai perlaksanaan dan 

pengamalan agama oleh individu Muslim yang merangkumi akidah, syariah dan akhlak. 

Setiap amalan yang dipraktikkan turut melibatkan individu lain, keluarga, masyarakat 

dan negara (Zulkiple & Nor Salimah, 2006).  

 

 

Al-Ghazali (1988) menggambarkan religiositi sebagai pengamalan pegangan akidah 

secara menyeluruh. Individu Muslim perlu menjadikan ibadat sebagai amalan dan 

pegangan kehidupan, meletakkan syariah sebagai peraturan, menjadikan akhlak mulia 

sebagai pegangan hidup serta menjauhi perbuatan seperti syirik yang ditegah oleh Allah 

s.w.t. Oleh itu, kepentingan religiositi dalam seluruh kehidupan manusia tidak dapat 

disangkal lagi. Sistem Islam yang syumul itu sendiri telah menjanjikan kesesuaiannya 

dengan fitrah kemanusiaan dalam semua aspek kehidupan. Individu Muslim didorong ke 

arah hala tuju yang tepat serta mencapai matlamat sebenar kewujudan manusia di dunia, 

dengan mengambilkira elemen jasmani, rohani, intelektual dan emosi individu (Sayyid 

Qutb, 1983; Zulkiple & Nor Salimah, 2006). Islam merupakan perlembagaan sosial yang 

mengajar umat Islam berkenaan ibadat dan penglibatan diri ketika berurusan dengan 

orang lain dan ia berkaitan dengan elemen akauntabiliti, seiring dengan kepercayaan dan 

tindakan perlaksanaan tugas semasa bekerja (Moayedi, 2009). Dalam penulisan ini, dua 

teori digunakan untuk meneroka pengamalan religiositi belia Muslim profesional. 

 

 

1.  Teori Tazkiyah An-Nafs Mengikut Perspektif Imam Al-Ghazali 

 

 

Tazkiyah an-nafs merupakan ‘pembersihan jiwa’ dan pembentukan akhlak melalui cara-

cara yang diperintahkan oleh syarak. Hasil tazkiyah an-nafs memberikan kesan positif 

kepada perilaku individu, sama ada dalam melaksanakan hubungannya dengan Allah 

s.w.t atau hubungan sesama makhluk. Perilaku yang dimaksudkan adalah tutur kata atau 

gerak geri anggota badan yang selaras dengan kehendak Allah s.w.t. Di antara saluran 

untuk mencapai pembersihan jiwa (merangkumi akhlak) adalah melalui ibadat seperti 

solat, puasa, zikir, bertafakur, membaca al-Quran, qiyam al-lail, bermuhasabah, 

mengingati mati, di samping mengukuhkan hati dengan tauhid, ikhlas, sabar, syukur, 

takut dan harap kepadaNya, lemah lembut, jujur serta menjauhi dan merawat segala 

penyakit hati seperti riya’, ujub dan lain-lain sifat keji kerana boleh menjejaskan ibadah 

seseorang (al-Ghazali, 2004; Zulkiple & Nor Salimah, 2006). 

 

 

2.  Teori Murabathah Mengikut Perspektif Imam Al Ghazali  

 

 

Teori murabathah merupakan saranan Imam Al-Ghazali di dalam kitab Ihya’Ulumuddin 

yang merangkumi prinsip musyaratah, muraqabah, muhasabah, mu’aqabah, mujahadah 

dan mu’atabah. Seorang belia Muslim perlu mengimplementasikan secara berterusan 

konsep murabathah bukan sahaja pada hati tetapi mencakupi amalan seharian.  

 

 

Prinsip musyaratah (menepati syarat-syarat kejayaan) dan muhasabah (menilai diri 

sendiri) cenderung menumpukan aspek dalaman seperti jujur dan amanah yang mampu 

melahirkan akauntabiliti yang tinggi. Manakala, prinsip muraqabah (mengawal diri 

secara berterusan) dan mu’aqabah (mengekalkan tindakan yang benar) secara berterusan 

pula mendorong kepada aspek tanggungjawab dan kesungguhan dalam menjalankan 

kerja. Akhirnya, nilai profesionalisme yang didukung oleh prinsip mujahadah (berusaha 

bersungguh-sungguh) dan mu’atabah (menghakis sifat-sifat buruk) menuntut belia 

Muslim profesional melaksanakan kerja dengan menggunakan kaedah yang terbaik. 

1.2.2 Keperluan Pendekatan Pengamalan Religiositi 

 

 

Setiap pekerjaan memerlukan individu yang amanah, jujur dan berakauntabiliti. Dengan 

lain perkataan, setiap kerjaya memerlukan satu proses pembentukan sahsiah sejak dari 

kecil, melalui pendidikan formal dan informal supaya belia memiliki sifat-sifat yang 

memenuhi ciri-ciri pekerja yang berkualiti. Kebanyakan belia Muslim profesional 

memulai tugas mereka seawal umur 24 tahun iaitu selepas memperolehi segulung ijazah 

di peringkat universiti. Ini menunjukkan peserta-peserta kajian berada di dalam 

lingkungan umur belia seperti yang telah didefinisikan oleh kerajaan. Belia merupakan 

golongan yang bertenaga, lebih produktif, malah mampu menyalurkan sumbangan 

tenaga kerja ekonomi yang lebih baik sehingga golongan ini seringkali dikatakan sebagai 

harta, aset atau hak milik yang berguna kepada negara (Aishah, 2009).  

 

 

Selain itu, belia juga merupakan tunggak dan nadi kepada pentadbiran sesebuah negara. 

Individu yang bekerja di bidang profesional mempunyai pelbagai latar belakang 

pendidikan yang berbeza. Terdapat golongan yang berlatarbelakang pendidikan agama 

dan ada yang tidak berlatarbelakang pendidikan agama. Penyelidik bukanlah 

menidakkan atau bersifat double standard dengan golongan ini, malah berpendapat 

kerana inilah pendekatan pengamalan religiositi perlu dititikberatkan. Pendedahan dan 

penerangan berkenaan pengaruh pengamalan religiositi di dalam akauntabiliti semasa 

bekerja perlu difahami oleh setiap belia Muslim, merangkumi segenap lapisan latar 

belakang pendidikan. Pengetahuan berkenaan hubung kait antara amalan religiositi 

dengan akauntabiliti amat penting bagi mendorong golongan ini supaya melihat prospek 

amalan religiositi ini dari sudut yang berbeza, iaitu ianya bukan hanya berfungsi sebagai 

ibadat semata-mata tetapi mencakupi keseluruhan aspek dalam kehidupan. 

 

 

Amalan religiositi merupakan satu pendekatan yang berhubungkait dengan akauntabiliti. 

Secara umumnya, teori tazkiyah an-nafs dan  murabathah menghuraikan hubungan 

antara pengamalan religiositi dengan pemantapan akauntabiliti individu. Akauntabiliti 

kepada Allah s.w.t menyebabkan individu sebagai hambaNya berusaha untuk 

meningkatkan iman dan ibadah melalui amalan religiositi (tazkiyah an-nafs) yang 

merangkumi solat, membaca al-Quran, berzikir, berpuasa dan bersedekah. Amalan 

religiositi yang diaplikasikan dalam kehidupan seharian ini pula perlu disertai dengan 

penilaian kendiri melalui teori murabathah yang diperkenalkan oleh Imam Al-Ghazali. 

Ke dua-dua konsep ini mempunyai kitaran dan saling mempengaruhi di antara satu sama 

lain. Anggapan bahawa pengamalan religiositi yang merangkumi ibadat solat, puasa, 

zakat dan haji hanya merupakan amalan keagamaan semata-mata telah menyempitkan 

konsep agama Islam itu sendiri. Isu di sini bukan semata-mata bentuk luar ibadat, tetapi 

perubahan sifat dalaman individu dalam bentuk akhlak yang mendorong kepada 

peningkatan diri, hasil daripada pengamalan religiositi. 

 

 

Sebenarnya, religiositi berperanan penting dalam mencorak kehidupan belia pada masa 

kini dan hadapan. Kelemahan di dalam pengamalan religiositi dikhuatiri membawa 

akibat yang buruk, bukan sahaja pada diri belia itu sendiri, malah dalam kehidupan 

berkeluarga, bermasyarakat dan bernegara. Di Malaysia, belia mewakili 42.5 peratus 

bilangan penduduk Malaysia (Institut Penyelidikan Pembangunan Belia Malaysia, 2013; 

Dzuhailmi et al., 2014) dan dianggarkan mencapai 44 peratus daripada bilangan 

penduduk Malaysia pada tahun 2020. Jumlah yang besar ini sememangnya sangat 

berpotensi mencorakkan senario dalam negara. Oleh itu, religiositi merupakan prinsip 

terbaik yang sepatutnya dipegang oleh belia dalam proses membuat keputusan yang betul 

dan adil. 

 

 

 

1.3        Penyataan Masalah    

 

 

Pada tahun 2016, negara telah dikejutkan dengan beberapa laporan siasatan oleh SPRM 

terhadap penjawat awam yang dikatakan menyalahgunakan kuasa dan terlibat dengan 

penyelewengan. Insiden-insiden ini telah mencalarkan imej pekerja sektor perkhidmatan 

awam. Masyarakat umum berpandangan bahawa sektor perkhidmatan awam dibelenggu 

dengan gejala pegawai yang tidak berakauntabiliti dan berintegriti (Ali Hamsa, 2017). 

Walaupun kerajaan yang diwakili oleh Jabatan Audit Negara dan SPRM telah 

menjelaskan kepada orang awam dan mengambil langkah yang tegas, lebih-lebih lagi 

terhadap kes yang melibatkan penilaian projek yang bernilai lebih daripada RM500 juta 

(Ali Hamsa, 2017), namun masih tidak dapat menutup kesalahan yang telah dilakukan 

oleh pegawai dan anggota pelaksana. Sebenarnya, cabaran terbesar bagi Malaysia adalah 

sejauh mana human capital dapat dibangun dan dipertingkatkan kualitinya. 

Pembangunan fizikal dan teknologi perlu diseimbangkan dengan keunggulan 

manusiawi, iaitu individu-individu yang mantap amalan religiositinya (Ucapan YAB 

Perdana Menteri, 2015). 

 

 

Selain itu, dunia hari ini sering bergolak dengan isu-isu yang wujud dalam persekitaran 

yang kompleks. Setiap individu mempunyai kepentingan tersendiri dan bercanggah di 

antara satu sama lain. Jadi, membuat keputusan berakauntabiliti merupakan sebahagian 

daripada kehidupan dan situasi pekerjaan, berdasarkan norma-norma akauntabiliti yang 

sentiasa mengalami perubahan. Manakala tingkah laku manusia pula merupakan satu 

fenomena yang kompleks dan semua individu tidak berkelakuan dengan cara yang sama 

apabila berhadapan dengan situasi yang memerlukan penglibatan akauntabiliti diri. 

Malah adakalanya, individu terbabit tidak menyedari akauntabilitinya semakin 

berkurangan tetapi percaya bahawa diri mereka masih mengekalkan akauntabiliti di 

tempat kerja. Ini kerana individu tersebut beranggapan impak daripada keadaan tersebut 

adalah kecil ataupun kurang penting (Stanfield, 2011). 

Walaupun Malaysia telah berusaha melalui pendekatan transformasi mekanisma 

pengurusan awam bagi peningkatan prestasi dan akauntabiliti, namun ketidakcekapan 

pekerja, rasuah, ponteng kerja dan sebagainya menyebabkan pencapaian tidak menepati 

sasaran piawaian (Mohammad Ghozali & Nor ‘Azzah Kamri, 2015). Selain daripada itu, 

peningkatan aduan yang diterima oleh Biro Pengaduan Awam (BPA) juga menjadi bukti 

bahawa wujudnya permasalahan akauntabiliti pekerja sektor awam di Malaysia. Biro 

Pengaduan Awam (BPA) menerima 6000 aduan formal secara purata setiap tahun 

(Danilah & Siti Nabiha, 2011). Laporan tahunan menunjukkan bahawa aduan yang 

diterima meningkat daripada 6388 aduan pada tahun 2015 kepada 6494 aduan pada tahun 

2016 (Biro Pengaduan Malaysia).  

 

 

Forum Ekonomi Dunia (WEF) pula mengumumkan dari segi skor, prestasi negara turun 

daripada 5.23 pada tahun 2015 kepada 5.16 pada tahun 2016 (Malaysiakini.com). Ini 

dapat dilihat dari analisis kecekapan sektor awam oleh Laporan Daya Saing Global 

(GCR) yang menunjukkan bahawa Malaysia berada di kedudukan ke-24 pada tahun 

2009-2010 berbanding dikedudukan 21 pada tahun sebelumnya. Kedudukan Malaysia 

merosot sekali lagi daripada kedudukan 24 ke tangga yang ke 26 di dalam Laporan Daya 

Saing Global 2010-2011 (Danilah & Siti Nabiha, 2011; Siddiquee, 2010). Terbaru, 

laporan Daya Saing Global (GCR) 2016-2017 menunjukkan Malaysia berada di 

kedudukan ke-25 pada tahun 2016 daripada 138 ekonomi, merosot dari tangga ke-18 

tahun sebelumnya. Senario seperti ini memerlukan tindakan segera sebelum keadaan 

menjadi bertambah sukar untuk diperbetulkan. Ini mengukuhkan lagi bukti yang 

menunjukkan bahawa sektor awam di Malaysia mengalami penurunan tahap kecekapan 

organisasi yang dipengaruhi oleh ketirisan akauntabiliti para pekerja. 

 

 

Permasalahan akauntabiliti di kalangan penjawat awam di Malaysia berkenaan gejala 

rasuah juga tidak terkecuali. Indeks Persepsi Rasuah bertindak untuk mengukur "tahap 

rasuah di kalangan penjawat awam” yang meliputi 167 buah negara. Hasil skor 

mendapati Malaysia berada di kedudukan ke 49 pada tahun 2012, meningkat kepada 

kedudukan ke 50 pada tahun 2013, berada dikedudukan ke 52 pada 2014, dikedudukan 

ke 50 pada tahun 2015 dan berada dikedudukan ke 49 pada tahun 2016 

(www.transparency.org). Ini menunjukkan rasuah dalam sektor awam dan swasta telah 

menjadi satu masalah utama bagi kerajaan di seluruh dunia, termasuklah negara 

Malaysia.  

 

 

Untuk mengukur keadaan ini di Malaysia, pada tahun 2002 kerajaan telah memberi 

tanggungjawab kepada Universiti Kebangsaan Malaysia (UKM) untuk menjalankan 

kajian mengenai Persepsi Awam Rasuah di Malaysia. Hasil keputusan kaji selidik 

tersebut telah mendedahkan bahawa 30.5 peratus daripada pelajar (belia) yang 

ditemuramah mengakui akan menerima rasuah sekiranya mereka mempunyai kuasa dan 

peluang. 15 peratus daripada responden menyatakan akan memberi rasuah untuk 

mendapatkan apa yang mereka mahu. Manakala 15.7 peratus individu sanggup 

membayar rasuah untuk melepaskan diri daripada kesalahan yang telah mereka lakukan 

(Laporan Institut Integriti Malaysia, t.th). Senario ini amat membimbangkan kerana 

golongan pelajar (belia) inilah yang bakal mencorak dasar pentadbiran negara satu hari 

nanti. Kenyataan ini mengukuhkan dapatan Mervyn (2006) yang menyatakan bahawa 

beberapa negara OIC seperti Kuwait, Malaysia, Qatar menduduki kuartil tertinggi dalam 

indeks rasuah (menunjukkan kawalan rasuah yang kuat). Walau bagaimanapun, Mervyn 

(2006) turut membandingkan pendekatan Islam dan Barat berkenaan amalan rasuah 

dengan menjalankan analisis sistematik. Beliau mendapati syariah Islam tegas di dalam 

menggariskan panduan untuk gejala rasuah ini sebagai ancaman kepada sosial, ekonomi 

dan ekologi. 

 

 

Manakala kebanyakan penyelidik Barat menganggap masalah akauntabiliti lebih kepada 

isu moral dan secara asasnya berpunca daripada urus tadbir organisasi yang tidak efisien. 

Selain itu, proses ‘deislamization’ dilakukan oleh Barat dengan menerapkan aliran 

falsafah dan pemikiran yang bertentangan dengan akidah dan nilai-nilai Islam, yang 

diperkukuhkan lagi dengan dasar dan polisi pentadbiran negara, yang akhirnya 

mewujudkan kekeliruan di kalangan umat Islam. Sistem Barat yang menekankan ciri-

ciri kebangsaan dan perkauman juga telah membataskan peranan al-Quran di dalam 

membentuk individu mengikut acuan Islam (Jamiah, 2005). Namun begitu, belia Muslim 

profesional sebenarnya masih berpeluang mendapat manfaat daripada pendekatan Islam 

itu sendiri, di mana konsep pembaharuan iman melalui pemahaman dan praktikaliti 

amalan religiositi dijadikan sebagai usaha memantapkan akauntabiliti setiap individu, 

diperjuangkan dengan cara Islam dan bukannya bergantung kepada penguatkuasaan 

undang-undang ciptaan manusia itu sendiri.  

 

 

Persoalannya, apakah dimensi atau model yang sesuai digunakan agar pemantapan 

akauntabiliti diri setiap belia Muslim mampu diperkasakan dan langkah terbaik yang 

perlu diambil bagi memastikan matlamat ini tercapai. Justeru, kajian ini bertujuan untuk 

meneroka kekuatan pengamalan religiositi serta mengumpulkan praktikaliti amalan 

religiositi belia Muslim profesional yang dikategori sebagai golongan belia akhir, 

berumur dalam lingkungan 30 hingga 35 tahun. Belia pada peringkat ini lazimnya 

berpengalaman sekurang-kurangnya lima tahun bekerja, berusaha untuk meningkatkan 

kualiti hidup dan mengukuhkan institusi kekeluargaan (Ismail, 2005; Rohana Tan & 

Norhasni, 2016; Mohd Huefiros Efizi, Mohd Nasir & Muneer Ali, 2017).   

 

 

 

1.4 Objektif Kajian 

 

 

Secara umumnya kajian ini bertujuan untuk menerokai pengamalan religiositi dalam 

pemantapan akauntabiliti belia Muslim profesional (BMP) di negara ini.   

 

   

Objektif utama kajian: 

 

 

Meneroka amalan religiositi yang menjadi penyumbang di dalam pemantapan 

akauntabiliti belia Muslim profesional. 

 

Objektif khusus kajian :  

 

1. Meneroka pengamalan religiositi dalam pemantapan akauntabiliti belia    

Muslim profesional. 

2. Meneroka cabaran semasa perlaksanaan pengamalan religiositi dalam 

pemantapan akauntabiliti belia Muslim profesional. 

3. Meneroka langkah peningkatan pengamalan religiositi dalam pemantapan 

akauntabiliti belia Muslim profesional. 

  

  

 

1.5 Persoalan  kajian 

 

 

Persoalan kajian tertumpu kepada mengenalpasti dan mengumpul amalan-amalan 

religiositi belia Muslim profesional. Sehubungan dengan itu, setiap keputusan dan 

tindakan yang diambil adalah berdasarkan jati diri, hasil daripada implementasi 

pengamalan religiositi itu sendiri. Persoalan penyelidikan bersifat penerokaan di dalam 

pengamalan religiositi dalam mempengaruhi pemantapan akauntabiliti semasa bekerja.  

Persoalan 1: Apakah (sejauh mana) pengamalan religiositi dalam pemantapan 

akauntabiliti belia Muslim profesional (BMP)? 

Persoalan 2: Bagaimanakah BMP menghadapi cabaran pengamalan religiositi dalam 

pemantapan akauntabiliti? 

Persoalan 3: Bagaimanakah langkah peningkatan pengamalan religiositi dalam 

pemantapan akauntabiliti BMP diambil? 

 

 

 

1.6  Kepentingan Kajian  

 

 

Kesahan dan kebolehpercayaan merupakan faktor utama bagi membuktikan keupayaan 

dan ketepatan model pemantapan akauntabiliti belia Muslim profesional yang 

dipengaruhi oleh pengamalan religiositi. Di dalam konteks masyarakat Malaysia yang 

berbilang kaum dan agama, kajian terhadap amalan religiositi menjadi aspirasi kepada 

belia Muslim profesional yang lain. Belia Muslim profesional diperlukan bukan sahaja 

untuk menjadi seorang pekerja yang berakauntabiliti tinggi, malah menjadi contoh 

keimanan dan ketakwaan. Di peringkat organisasi, penerokaan ini dapat digunakan bagi 

mengklasifikasi profil belia Muslim profesional yang mempunyai latar belakang 

pendidikan yang berbeza. Profil ini amat penting, terutamanya kepada penggubal dasar 

untuk merancang, menggubal, menambahbaikan model akauntabiliti yang sedia ada serta 

melaksanakan pelan strategik dengan lebih berkesan.  

 

 

Selain itu, ia bertujuan membantu ahli akademik di dalam usaha memahami isu dan 

memilih pendekatan yang lebih berkesan sebagai langkah memantapkan akauntabiliti 

belia Muslim profesional. Harapan penyelidik melalui kajian ini, skop, dimensi dan 

fungsi amalan religiositi lebih difahami dan diimplementasi dalam seluruh kehidupan 

belia Muslim. Teori dan model amalan religiositi yang lebih komprehensif mampu dibina 

daripada pengumpulan data yang diperolehi melalui in-depth interview terhadap peserta 

kajian yang mempunyai pelbagai latar belakang keluarga dan pendidikan yang berbeza, 

tetapi kaya dengan pengalaman heuristik sebagai seorang penjawat awam profesional 

walaupun masih berada di tahap umur belia. 

 

 

Islam adalah dimensi penting dalam kehidupan setiap Muslim dan masyarakat Islam. 

Agama Islam yang diutuskan melalui Nabi Muhammad s.a.w merupakan “teologi 

kemajuan” yang proaktif dan menjamin keamanan sosial Malaysia yang berbilang agama 

(Schottman, 2011; Khalidah, 2015). Ia bersesuaian dengan keadaan yang berubah-ubah 

dan terbukti mampu membina ketamadunan yang tinggi. Sebagai seorang Muslim yang 

profesional, warga belia perlu kekal kompetitif dengan cara yang dapat mencerminkan 

diri sebagai seorang yang menganut agama Islam. Kepentingan kajian ini tertumpu 

kepada kekuatan intrinsik belia Muslim profesional, iaitu apa yang dipraktik dan 

bagaimana melakukannya dengan cara yang berkesan. Jadi, penemuan kajian ini akan 

digunakan sebagai tanda aras yang dapat menunjukkan jurang jika ada, di antara “perkara 

sebenar” yang dilakukan dan “apa yang seharusnya” dilakukan oleh seorang Muslim 

(Khalidah, 2015).  

Sebenarnya, model pengamalan religiositi yang akan dibincangkan di dalam kajian ini 

sememangnya wujud lebih dari 1400 tahun yang lalu, ketika Nabi Muhammad s.a.w 

diutuskan sebagai Nabi terakhir. Malangnya, umat Islam tidak menggunakan kelebihan 

yang sedia ada malah menggunapakai teori-teori Barat yang terbukti mempunyai banyak 

kelemahan. Jadi, kajian ini juga bertujuan untuk, sedikit sebanyak mengembalikan 

semula kefahaman belia Muslim profesional terhadap pengamalan religiositi sekaligus 

menampung keperluan model sedia ada, yang sebelum ini terbatas fungsinya di dalam  

skop pemantapan akauntabiliti pekerja.  

 

 

 

1.7 Skop Kajian 

 

 

Skop kajian adalah meneroka pengamalan religiositi yang mempengaruhi pemantapan 

akauntabiliti belia Muslim profesional di tempat kerja. Peserta kajian terdiri daripada 

enam orang belia Muslim yang mempunyai pelbagai latar belakang pendidikan tetapi 

bekerja dalam sektor awam. Sementara itu, pembinaan soalan-soalan temu bual 

berasaskan kepada teori tazkiyah an-nafs dan teori murabathah mengikut perspektif 

Imam Al-Ghazali. 

 

 

Pengumpulan data melalui dokumentasi, rekod arkib, temu bual dan pemerhatian 

merupakan triangulasi data yang dikumpul dan menjadi satu strategi penting untuk 

mencapai kebolehpercayaan dan kesahihan kajian (Creswell, 2005; Marshall & 

Rossman, 2006). Reka bentuk pengumpulan data ini membantu penerokaan dan 

mengenalpasti pemantapan akauntabiliti dan kaitannya dengan pengamalan religiositi di 

kalangan belia Muslim profesional. Pendekatan kaedah fenomenologi lebih sesuai 

diadaptasi kerana penumpuan pada konteks pengalaman pengamalan religiositi belia 

Muslim profesional dalam kehidupan seharian. 

 

 

 

1.8  Limitasi Kajian 

 

 

Kajian adalah berbentuk naratif di mana penyelidik meneroka pengalaman peserta-

peserta kajian. Dapatan terdiri daripada pengalaman individu berdasarkan pengetahuan, 

kepercayaan, sikap, fikiran, tindakan dan tingkah laku mereka sendiri dalam menghayati 

amalan-amalan religiositi.  

 

 

Namun, penyelidik tidak menyatakan bahawa dapatan daripada kajian ini mencerminkan 

prinsip, nilai dan amalan semua belia Muslim profesional. Selain itu juga, kajian ini tidak 

bertujuan untuk mengenalpasti salah laku atau mencari kelemahan yang berkaitan 

dengan akauntabiliti di tempat kerja. Sebaliknya, bertujuan untuk mengumpul dapatan 

berkenaan kelebihan dan praktikaliti belia Muslim profesional dalam menghayati amalan 

religiositi. Ini supaya segala kebaikan dan kelebihan sifat-sifat dalam diri setiap individu 

dapat dikumpulkan bagi membentuk model pengamalan religiositi yang bukan sahaja 

mampu menyelamatkan manusia di akhirat, malah membawa kejayaan ketika masih di 

dunia lagi. 

1.9  Definisi Istilah  

 

 

Belia  

 

Golongan muda yang berumur antara 15 hingga 40 tahun (Dasar Pembangunan Belia 

Negara 1997).  

 

 

Profesional 

 

Profesional mencakupi ilmu pengetahuan, kemahiran, sikap, aspirasi, dan tingkah laku 

yang dirancang, mempunyai sistem sokongan yang direka, dilaksanakan untuk 

membangunkan pencapaian individu serta merupakan satu terma pekerjaan yang 

menggambarkan domain kepakaran. Istilah profesional merujuk kepada sistem pekerjaan 

yang profesional dalam masyarakat. Jawatan kerja dan tanggungjawab, status dan prestij, 

profesional autonomi dan ganjaran kewangan merupakan faktor-faktor utama dalam 

membina sebuah sistem pembangunan profesional (Libby, Piper & Sandbothe, 2005). 

 

 

Muslim Profesional 

 

Seseorang individu Muslim yang memegang jawatan bertaraf profesional, 

berakauntabiliti, berpendidikan tinggi, berkemahiran, memberi perkhidmatan penting 

dengan mempunyai matlamat yang jelas dan menggunakan kebolehan intelek semasa 

menjalankan tugas-tugas profesional. Selain itu, ia bermaksud seseorang itu telah 

mendapat latihan yang khusus dalam bidang kemahiran ikhtisas dalam tempoh masa 

tertentu.  

 

 

Belia Muslim Profesional 
 

Belia Muslim profesional adalah individu yang beragama Islam, berusia di antara 30 

hingga 35 tahun, mengamalkan ajaran Islam secara komprehensif, merangkumi cara 

berfikir, bercakap, bertingkahlaku, menetapkan prinsip, membuat keputusan dan 

mengambil tindakan dalam segenap aspek kehidupan, berdasarkan pengetahuan dan 

kefahaman religiositi. Di samping itu, turut mempunyai pendidikan tinggi, berkemahiran 

tinggi dalam sesuatu bidang, mempunyai pekerjaan yang tetap, menghasilkan 

pendapatan yang diterima serta mempunyai komitmen dan akauntabiliti yang tinggi 

melalui pembentukan tingkahlaku yang positif sehingga membawa kepada pencapaian 

matlamat organisasi. 

 

 

Amalan Religiositi 
 

Amalan religiositi didefinisikan sebagai perlaksanaan dan pengamalan agama oleh 

individu Muslim yang merangkumi akidah, syariah dan akhlak. Contohnya amalan 

religiositi seperti solat berkait rapat dengan kesejahteraan dan pencapaian dalam 

kehidupan, memberi implikasi ketenangan jiwa dan penyelesaian semasa menghadapi 

tekanan (Saeed, 2011). Individu Muslim perlu menjadikan ibadat sebagai amalan dan 

pegangan kehidupan, meletakkan syariah sebagai peraturan, menjadikan akhlak mulia 

sebagai pegangan hidup serta menjauhi perbuatan seperti syirik yang ditegah oleh Allah 

s.w.t. (Zulkiple & Nor Salimah, 2006).  

 

 

Akauntabiliti Islam 

 

Akauntabiliti merupakan tanggungjawab setiap orang Islam untuk melaksanakan tugas 

yang telah diperintahkan oleh Allah s.w.t sebagaimana yang disebut dalam al-Quran dan 

al-Hadis (Syed Omar, 1994).  Satu prinsip atau sikap yang dihayati dalam kehidupan 

seharian, hasil daripada motivasi dalaman yang menyebabkan perlaksanaannya dalam 

kehidupan individu itu secara konsisten berdasarkan etika-etika atau peraturan tertentu. 

Akauntabiliti berpunca daripada sikap individu itu sendiri yang menyebabkan tindakan 

atau keputusan yang dibuat selari dengan prinsip yang dipegang (Al-Qaradawi, 1984). 

 

 

Amalan Ijtima’i 

 

Amalan ijtima’i bermaksud berinteraksi dan melaksanakan sesuatu amalan secara 

berkumpulan dalam masyarakat (kamusbahasaonline.com) 

 

 

Amalan Infiradi 

 

Amalan infiradi bermaksud melaksanakan sesuatu amalan secara bersendirian (Kamus 

Bahasa Indonesia). 

 

 

 

1.10  Ringkasan Bab 

 

 

Pengamalan religiositi berkait rapat dengan pemantapan akauntabiliti belia Muslim 

profesional. Jika pengamalan religiositi ini dinafikan kepentingannya, ini bermakna tidak 

akan ada penyelesaian yang terbaik bagi mengatasi kemelut dan isu akauntabiliti. 

Harapan penyelidik di akhir penulisan, kajian ini berkemampuan untuk memberikan 

cadangan-cadangan bernas berkaitan dengan dimensi pengamalan religiositi serta dapat 

dijadikan sebagai panduan kepada semua pihak yang berkepentingan.  

